
        
            
                
            
        

    
	Ц. ДОРЖГОТОВ 

	 

	БОР МОРЬ

	(хошин өгүүллэгүүд)

	Сургуулийн дунд насныханд зориулав.

	 

	“БНМАУ Ардын боловсролын яамны хэвлэл” Улаанбаатар хотноо 1980 онд эрхлэн хэвлүүлсэн номоос

	 

	“Цагаан бамбарууш” хэвлэлийн газарт 2016 онд цахим хэлбэрт хөрвүүлэв.

	ЯДАМ ГУАЙ

	 

	Аюуш бид хоёр хургаа залчхаад саяхан манайхтай саахалт буусан Ядам гуайнд очив. Бид хоёрыг оруут эмгэн нь:

	— Энэ хөөрхөн амьтдыг хараач, өвгөөн! гээд яг л том улс шиг зочиллоо. 

	Ядам гуай модон таваг дээрээс миний зовоод зүрхэлж аваагүй том цагаан хуруудыг авч:

	— Малч сайн хүүхдүүд байна гээд над руу гараа сунгав. Би босон харайж очоод хуруудыг авах гэтэл тэр гараа займруулаад

	Аюушийг,

	— Май хүү минь гэж дуудав. Дүүдээ ааруул өгч байхад, өөртөө өглөө гэж  бодоод хурдалж очдог бас муухай юм болов оо... Би ичиж, эгээ л унасангүй. Аюуш маань гүйж очоод хуруудыг аваад орхих гэсэн нь өвгөн гуай мөн л түүнийг «дамшиглаад» намайг дахин дуудлаа. Дүүгээ өөрийнхөө ижил ичихийг хараад түүнээс нэрэлхэж байсан миний дотор овоо онгойх шиг болж, энэ өвгөн дүү бид хоёрыг хоёулыг нэг нэг сайн молигодоод хоёр дахь удаадаа өгөх хэрэг байж. Ганц муу хурууд өгөхдөө юу нь ч их маягладаг өвгөн бэ дээ гэж бодон их л итгэл өвөрлөн инээд алдсаар харваж очсон чинь бас л хоосон буцдаг байна.

	Ингэж хамраараа газар хатгатал хэдэн удаа хууртаад сүүлдээ бид хоёр чухам яах ч учраа мэдэхээ болилоо.

	Гараад зугтаачихъя гэхэд эвгүй оргиод байдаг. Өвгөн хүн хишиг хайрлаж байхад очиж авахгүй зогсоод байж болдоггүй. Очоод авах гэхлээр дамшиглаад байдаг.

	Гэтэл Аюуш нэг ээлждээ очоод хоёр гараа тосчихсон чинь Ядам гуай түүний алган дээр хуруудаа дуртайяа тавив. Учрыг би нэгэнт мэдсэн хойно дараа нь очиж хувиа авлаа. 

	 

	1969

	 


БОР МОРЬ

	 

	Намайг уургадаа тагнай гаргаж суутал ээж гарч гүүн зэл рүү харснаа

	— Халиун гүү нь зэлэн дээр байна уу?...

	Байхгүй шив дээ! Бас л сувай адууны хойноос арилаад өгч. Аль вэ, миний хүү бор морио эмээллээд мордоорой. Гүү саах өнгөрчихлөө гээд,

	— Харин бүү ширүүн элдээрэй, сүү муу гардаг юм гэж захив.

	Би эмээлээ барьсаар уяан дээр очтол, аав азаргаа эмээллээд уячихсан байлаа. «Аавыг дээ!... Халуун зунаар азарга унаад...» гэж бодтол «муу зөнөг азарга сувай адуу зэлэн дээр хөөж ирээд» гэж аавын үглэж байсныг санаж «Аварга шийтгүүлж дээ» гэж бодов. Тэр адууныхаа гарсан зүг соотолзон богинохон жолоогоор сойсон урт хүзүү нь мөөр мэт гүдийж, газар хүрэм дэл нь толгой хаях бүрд шаширлан намирах нь эгэл ерийн адуу биш, үлгэрийн хүлэг шиг атаархмаар аж. Түүний дэргэд миний муу бор дэлбийчхээд, доод уруулаа тэмээ шиг унжуулан зогсож байгаа нь цаанаа л нэг хийморьгүй харагдав. Бор морь маань гуядуулж гуядуулж байж нэг юм муухан шогшин аядах буюу эсвэл сүүлээ нэг шарвачихдаа намайг залилах санаатай байдаг юм. Гэтэл өчигдөр нэг ташуурдаад авсан чинь ямар ааш нь хөдөлсөн юм гэнэтхэн тонгорох нь тэр. Хашраах санаатай би бяд муутай гараараа эрэлхүү гэгч нь ороолгоодохсон нь дахиж тонгороод арайтай л шидчихсэнгүй. Миний зүрх үхээд дахин гуядах сачий хүрсэнгүй. Ингээд толгой мэдэл түүний гарт шилжиж тэр өөрийн тааваар сажлах болсон юм.

	Би адууцаж тоглохдоо энэ азаргаа болж дүүхэлзэх дуртай сан. Харин одоо моринд «сайн» болсон болохоор бүр унаж үзмээр! Гэвч аав ээж хоёр унуулахгүй л дээ. Тэд ер нь морь болгоныг унаж чаддаг болсныг минь хэдийд мэдэх улс бол гэж бодсоор бор мориндоо очтол юманд явах нь гэдгийг мэдээд залхуурч байгаа бололтой над руу хулмалзсанаа бөгсөө өгөн өшиглөхөөр сүрдүүлэв. Тэгэхээр нь би ч түүнийг гуйж аргадсангүй азаргаа тайлж аваад мордчихлоо. Дөрөөгөө саах уу?... Энүүхэн хооронд гайгүй биз. 

	Сувай адуу манай урдах өндөр дүгнэгэр дээр хороостой байв. Би дүгнэгэрийн өөд мацуулсаар адууныхаа захад хүрээд намайг хүн харж байгаа болов уу хэмээн гэр рүү харав. Манай гэр тээр дор гялайж, гадаа байгаа морьд яг л шагай шиг юмнууд үзэгдлээ. Миний сэтгэл хөөрч,

	— Хайя!... хэмээн хашхираад мориндоо ташуур өгөн хороотой адуу руу дайртал, дундаас нь халиугч гүү год үсрэн гэрийн зүг ухасхийв. Гэтэл гайтай нэгэн азарган үрээ түүний хойноос хүзүү тавин элдлээ. Хэвлүү үрээнд уур нь бадарсан азарга ноцолдохоор шийдэж, гэнэт цоройгоод дугтрахад нь би золтой л хуу татуулчихсангүй. Ингээд өндөр дүгнэгэрийн ар эгц рүү зангирсан гурван улаан тоос орох нь тэр. Галзуурсан азарга тонгорч дугтарч нэг үгээр хэлэхэд сул яваа юм шиг аашилж аяглав. Газар эгц уруу санж. Дөрөөгүй явааг хэлэх үү, миний үнхэлцэг хагарчих шиг боллоо. Харин уйлаагүй юм даг. Их айхлаараа хүн чинь уйлдаггүй юм билээ. Бүүргэнээсээ байдаг чадлаараа зуурч «хаана очиж үхдэг бол» гээд нэг юм амь тээж явав. Урдаас нүүр нүдгүй булах тоосон дотор азарганы аймшигтай ангайсан толгой, гайтай үрээний голын азарганд хожуул болтлоо мэрүүлсэн богино сүүлэнд хүрэн алдаж, хүрэн алдаж яваа нь бүдэг бадаг үзэгдэнэ. Дөрөө дөрөөлөөгүй учир амыг нь ядаж олигтой татаж болдоггүй. Дэн дун дээсэн дөрөөтэй явсаар ашгүй газрын хавтгайд бууж ирлээ. Тэгээд буруу талынхаа жолооноос хоёр гараараа хүчтэй дугтран угзартал азарга маань тэр зүг ханаран тогтов. Би ч шалавхан буун харайлаа. Ингээд галзуу мэт  сэгсэлзсэн тэр амьтныг явган хөтөлж харив.

	Бор морь минь намайг өрөвдсөн мэт хамар амаа чичрүүлэн үүрсэхэд би хазчих байх ч гэж айсангүй, өшиглөчих болов уу ч гэж эмээсэнгүй. Түүнийхээ хүзүүнд нүүрээ наагаад хүнээс нууж уйлахад хамаг бие минь чичирсээр байж билээ.

	 

	1970

	 


ХОРХОЙ ДАРАГДСАН ТҮҮХ

	 

	Урь орж цас цоохортов. Жил бүр өдийд Баяраа ах бид хоёрын хооронд хэн нь хөдөө өвөө аавынд гарч, хэн нь гэртээ үлдэн дүүгээ харах тухай ширүүн тэмцэл болдог сон. Баяраа ах жил болгон намайг дийлж хөдөө гарна. Тэгээд өвгөн аав, эмгэн ээж хоёрт малд нүдтэй, эртэч, хийморьтой гэж магтуулна. Би хөдөө гарч хэн болохоо ганц үзүүлэх юмсан гэж дотроо тэсэж ядан явдаг байлаа. Харин энэ жил хөдөө би явах болов. Энэ нь Баяраа ахыг би дийлсэн хэрэг огт биш. Учир нь, ах сургуульд орсон болохоор хичээлээ хийхээс өөр замгүй болж хоцорсон юм. Ингээд би анх удаагаа хөдөө гарлаа.

	Өвгөн аав өглөө эрт адуундаа мордож эмгэн ээж борви бохисхийх завгүй майжганана. Тэр бас гарч орох зуураа миний санааг мэдсэн мэт,

	— Миний хүү гэртээ дулаан сууж бай гэхээр нь би,

	— Ээж ээ, нар ханын толгойд тусжээ. Би үхрээ тавих уу гэж асуулаа.

	— Миний хүү чадахгүй.

	— Үхэр тавьж цөхөх юухан байх вэ.

	— Горьгүй, сэжүүлчихнэ!

	— Тэгвэл би гадаа зүгээр гаръя л даа. Ийнхүү ярилцсаар би хувцаслаж гадаа гарлаа.

	 

	* * *

	 

	Уяатай үхэр босох нь босож хэвтэх нь хэвтэж залхуутайяа хивнэ. Би үхрээ захаас нь тавьж гарав. Амархан ч гэж яриангүй. Би үхрийн уяаг зэлнээс нь тайлаад л тавиад байлаа. Үхрийн маань түрүүч эврээсээ чирэгдэх уяаг далжийсхийн хялайсаар хөдлөв. Эмгэн ээж намайг лав «Миний хүү чинь Баяраа ахаасаа илүү хийморьтой хүн болох нь гэж магтана даа. Харин өвгөн аавд хэлэхээ л битгий мартаасай» гэснээс өөр бодол миний дотор орсонгүй.

	Үхрээ бэлчээж явахад хөл газар хүрэхгүй мэт санагдаж үүнээс хойш залхуурч байхаа л цэглэе гэж шийдээд «хөөг, хөөг» хэмээн байдгаараа хашхичиж гэрээс ээжийн гарч ирэхийг тэсэж ядан харж явав. Яарахад эмгэн ээж их л удаан гарч ирэх шиг боллоо. Тэр намайг хараад магнай нь хагарчих гэж байгаа бололтой. Хөөрөөд би сайн ч анзаарч чадсангүй. Чихний үзүүрт «овоо  доо миний хүү» гэсэн үгс бүүр түүр сонсогдож байв. Хөдөө гарч хэн болохоо нэгэнт үзүүлж эхэлсэн болохоор бүр хүрээ хотоор дүүрэн хөөглөж, бухаж, бусгаж гарлаа. Үхэр маань ч бие биеийг сэжилсээр цүд цүд шогшив. Нэг харах нь ээ эмээ ээж над руу гүйж явна. Дуу нь хангинаад л байна. Мэдээж хэрэг, намайг л зад магтаж байгаа бололтой. Би кинонд гарсан адуучин, ороо морь уургалж байгаа нь энэ гээд гэнэт гуягаа алгадан бөхийн дайрч нэг үхэр сүүлдээд автал тэр орилоод бухчихсан чинь.золтой л хамар авчихсангүй. Би хэвгий газар ойчоод өеөдчихөв. 

	— Үхрээ бушуу хураа гээд байхад!... Дүлий юм уу? Хэдэн уяанаас салгачихлаа! гээд эмгэн ээж үхрээ буцаахаар газрын өөд сульдсан хөлөө дааж ядан гүйн өнгөрөв.

	Үхэр бүрийг барьж эврээс нь уяагаа салгаж авах гэж эмгэн ээж минь эгээ л сөхөрчихсөнгүй. Нэг бэлчсэн үхэр тогтож өгдөггүй. Гэвч би, гэм хийсэн учир ядрахыг умартан чадлаараа хурааж хумилаа. Худалч хүнд бага үдийн хэрд үхрээ чүү чамай бэлчээгээд:

	— Хамаг ажил задалчихлаа байна! гэсээр ээжийг муухай харсаар дөхөж ирэхэд би зугтаахаар ухарлаа. Шатаж буй юмнаас утаа олгойдох мэт надаас уур манан савсаж байхыг эмээ ээж анзаарах шиг болсноо жуумалзан нүүрээ буруулав. Би өөрийгөө өрөвдөж байгаа юм болов уу даа, золтой л тогоогоо нэрчихсэнгүй.

	Ээж намайг хөтлөн гэрт орсноо тагшинд минь цагаан тос хийж өгөөд өөрөө цай аягалж авснаа,

	— Ээж нь гаралгүй горьгүй нь. Нар талийв. Ажил зуун задгай гээд аягатай цайгаа орхиод гарлаа. Надаас л болоод энэ дээ. Хэн болохоо мөн үзүүлэв ээ! Тос ч гэсэн идмээргүй санагдав. Хаалганы завсраар шагайвал эмээ ээж хойш урагшаа майжганаж майжганаж тугалаа тавихаар явлаа. Тэгэхлээр нь би гүйж очоод

	— Ээж ээ, тугалаа би тавьчихъя гэв.

	— Тэг тэг. Миний хүү одоохондоо тугалаа л тавьж сур. Ингэдэг юм, ээж нь зааж өгье гэхэд нь би:

	— Мэднэ ээ мэднэ. Тугал тавихыг бол би андахгүй шүү гээд,

	— Цай чинь хөрчихлөө. Та ор ор гэж шаардав. Ээж ч их цааргалсангүй орлоо. Би ч тугалаа тэр дор нь тавьж залчхаад гэртээ оров.

	— Чи бас оосрыг нь арай зүүгээд тавьчхаагүй биз гэж эмээ ээжийг асуухад би яарсандаа нэг хэсэг ээрч мунгинаснаа: 

	— Яалаа гэж оосрыг нь чирүүлэх вэ. Хүзүү толгойд нь хүний урамд юу ч үлдээгээгүй. Бүх оосор хүзүүвч нь зэлэндээ зүүлттэй чигээрээ үлдсэн гэж хамар амаа сартгануулав.

	 

	* * *

	 

	Ингээд юу болсон гэж санана. Оосор хүзүүвчгүй тугалууд мөлчигнөөд барих газар олдохгүй бид хоёрын аль мууг үзлээ. Эмээ ээж л гэхээс би яах вэ! Бүр ингэж байхдаа таарсан хүн. Тугалаа арай чамай нэг юм хүзүүвчилж гүйцээд эмгэн ээж минь «ёох!» хэмээн сөхрөн суугаад намайг харснаа эг маггүй хөхөрлөө. Сайн хүн болох гэж би мөн хөглөв өө. Миний ичсэн гэж хачин. Ер нь ичих шиг аймшигтай юм байдаг болов уу?! Би ганцхан ичихээс л айдаг.

	Чингэтэл эмгэн ээж намайг үнсээд:

	— Миний хүү жаахан бодолтой байж сур. Яарвал даардаг учиртай юм. Цаашдаа л хичээ. Ээж нь өвгөн аавд нь юу болсныг хэлэхээ азная гэж билээ. Үүнээс хойш миний магтуулъя гэсэн хорхой овоо дарагдсан юм даа.

	 

	1970

	 


ГЭМШИЛ

	 

	Би сургуульд орох болж, манайх Гомбо гуайнтай төвийн зүүхэн хажууд айл бууж билээ. Тэдний хүү Болд, бас над шиг тэр жил сургуульд орж байсан юмсан. Ингээд бид хоёр үй зайгүй л үерхэж гарлаа. Тэр, аливаа юманд намайг дагуулахааргүй хүүхэд ажээ. Сурлагаар ч тэр, бяраар ч тэр, хурдаар ч тэр. Мөн моринд гэж яана! Эрвээхий л гэсэн үг. Ядаж чулуу шидэх нь хүртэл гаажтай. Оготнын хар хамар алдах гэж байхгүй. Атаархах сэтгэл надад үе үе их л төрнө. Харин сахилга батаар бол би түүнээс арай л дээр байсан болов уу. Энэ ч миний сайных биш л дээ. Гагцхүү мань хүн Дэнсмаа багшийг уйлуулчихдаг хүүхэд байсан юм чинь.

	Нэгэн өдөр хичээлээс харих замдаа Болд намайг «Насыг чинь тоолно» гэж амлаж байгаад, ганцхан давхар ачих мэхээр найм гуядаад залхуу нь хүрсэн бололтой гэрийн зүг таахалзав. Толгой дүйрч нүд эрээлжилж байгаа боловч би үсрэн босоод,

	— Дахья! Айгаагүй юм бол үзье гэж шалав.

	— Чигчий хурууны чилээ гаргахгүй чам шиг жаалтай барилдаад ч барилдсан болохгүй гээд түүнийг ёжтойгоор хамар сөргөөхөд миний нүүрээс гал бутрах шиг болж уруул ам татганав.

	Намайг хор шардаа багтарч үхэх гэж байгааг тэр сайн мэдэж буй болохоор бүр даарь дээр нь давс хийж өгөөд цааш таахга таахга алхлаа. Яагаад ч юм бэ надад, хэвтэж буй газраасаа ерөөсөө босмооргүй бодогдов. Гэвч хэвтээд хэвтээд хэдий болтол ч хэвтэх вэ. Хэвтлээ гээд юу ч олох вэ. Эцэст нь босож, шороо тоосоо ч гүвэлгүй:

	— Гомбо начны хүү Болд ч Түвдэндорж аваргыг ч тэсгээхгүй эр болох нь ээ хэмээн дэмий балай юм хашхичсаар түүний хойноос сажлав. 

	Гэтэл бидний хажууханд харганын ёроолд нэг том шувуу сууж байх нь тэр. Болдын шидсэн чулуу хажууханд нь шороо манаруулав. Би ойролцоо хэвтсэн нэг чулууг шүүрч авлаа.

	Болд дахин шидэх юм эрж ийш тийш гүйснээ,

	— Аль вэ наадахыгаа, би одоо тархийг нь ёстой алдахгүй гээд миний барьж байсан чулууг булаах гэхэд нь би:

	—- Юу ч онохгүй байж бага дээрэлх! гээд тэр шувууны толгойг нь чиглүүлэн анаж анаж чулуудтал яг дагзанд нь туслаа. Шувуу урагшаа шургачсанаа өндийн нисэх гээд савж унав. Хор шардаа багтарч унах гэж байсан миний дотор ч овоо уужирлаа. Гэвч Болд надад энэ удаа хүрээгүй ууртаа гүйж очоод нөгөөх шувууны толгойг хага цохив. Цаадах нь цусаа садруулан ухас гээд уяандаа татагдаж нэлмийн ойчлоо. Тэгэх нь ээ урьд нь түүнийг дүрсгүй хүн барьж аваад хөлөөс нь урт оосор зүүн тавьжээ. Ухаант хүний «хайрласан» тэр урт чимэг харганатай орооцолдон хөөрхий түүнийг аргамжсан юмсанж. Айж гэмшсэндээ Болдын царай зэвхий дааснаа нөгөө цус болсон том чулуугаа дахин шүүрч авлаа. Би тэссэнгүй,

	— Байг ээ, байг! Тарчилсан амьтныг өрөвдөөч! гэж дэвхцэв.

	Харин Болд хөмхийгөө зуун:

	— Нэгэнт сэхэхээргүй ийм болгочхоод орхих нь уу гэж бухимдан чарласнаа, яарч салганан зүй дүрсгүй нүдэж унав. Болдын ч зөв байсан байж магадгүй. Нүд халтираад би харж чадсангүй.

	Нэг мэдэх нь ээ Болд:

	— Хөөе, хөөе! гээд намайг дуудаж байлаа.

	Нүдээ нээвэл хөөрхий тэр амьтан амь тавьж байлаа.

	Огторгуйд элэн халигч ид шидэт жигүүр юугаа өөрийн мэдлээс холдон аажмаар эзгүйрэхэд, амьд явахын төлөө тэр амьтан эцсийн хүчээ шавхан үхэлтэй тэмцэлдэвч огцом огцом хүч алдан суларна. Бүлт үсрэх нь үү гэлтэй бүлтийсэн нүд нь үхэл гэж чухам ямар шүү тарчилгаа болохыг биет хүн биеэрээ зүйрлээч гэж гэнэн томоогүй бид хоёрт ухааруулах гэсэн мэт өөдөөс элэг эмтрэм хэрнээ заналтай гөлөрнө. Энэ заналт нүд өөдөөс гөлөрсөөр аймшигт зураг мэт боллоо.

	Дүнсийн зогссон бид хоёрын бодлыг хүүхдийн шуугилдах их дуун сарниулав. Тэгсэн нь сургуулийн дотуур байрны цагаан байшингийн тэндээс баахан хүүхэд бид хоёрыг чиглэн айсуй.

	— Хоёулаа ангаа хүүхдүүдэд үзүүлье гээд Болдыг, алсан шувуугаа чирч тавхайгаа гялалзуулан гүйхэд би хойноос нь майрганав. Байгуулсан «гавьяагаа» гайхуулахаар уралдаж яваа бид хоёрын нүүр тэр дороо гэрэлтлээ.

	Болд хамраа сарталзуулан гүйх дундаа эргэж харан надад,

	— Энэ шувууг чинь би л голлож алсан даа гэж хашхирлаа.

	Миний уур хүрч:

	— Битгий донгос. Бүүр эхлээд би ганц шидээд оночхоогүй юу?... Пөөх! Чи чинь, яасан ичгүүргүй амьтан бэ? гэж тачигнасаар түүнийг гүйцэж очив.

	Хүүхдүүд тойрон шуугилдаж, дунд нь бид хоёр «би ч алсан, би ч алсан» хэмээн маргалдан, барьцалдаж авахдаа хүрээд байтал нэг охин ирж,

	— Захирал багш, шувуу алсан жаалыг хүрээд ир гэж байна гэх нь тэр.

	Болдын зовхи бууж ирэв. Мэдээжээр минийх ч гэсэн тэгээ л дээ. Ингэтэл Болд «дагаарай май чи» гэсэн эцгийн харцаар намайг эргэн эргэн хялалзсаар бөөн дундаас сэм гарч гэрийн зүг год хийв. Гэвч би дагаад чавхадчихлаа. Амьсгаадан гүйх дундаа тэр эргэж хараад надад:

	— Чи л голлож алсан шүү. Түрүүн чи өөрөө тэгж хэлсэн биз дээ гэж зандрахад надад ам нээх сачий хүрсэнгүй.

	Түүнээс хойш бид хоёрын замд нөгөө шувууны сэг үргэлж тааралдана. Их биеэсээ тасран хийссэн өд сөд юухан хээхэнд тээглэн тогтсоор зургар цагаан зам татуулжээ. Түүнийг харах бүрд зүрхнээс ямар нэгэн юм өмрөн унах шиг болдог сон. Миний атаархуу зангаас болж халуун амиа ингэж алдсан хөөрхий тэр амьтан өнөөдөр ул мөргүй арилжээ. Гэвч миний сэтгэлд нэгэн юм л үлдээсэн байнам.

	Халуун амь! Халуун амь нэг л удаа заяадаг бус уу? 

АЙЛЫН БУХ

	 

	Хөөвөрийн голын чөмөгтэй гэгдэх бүх бухтай манай хүрэн бух мөргөлдөөд дийлэв. Мөргөлдөөд ч гэж дээ, би мөргөлдүүлсэн юм. Айлын бухыг хүрэн бух маань орилуулж чарлуулж гэдэс гүзээг нь ольж элдэнэ. Хэлээ унжуулан орох газар олохгүй зугтаж яваа айлын айсан бухыг хараад миний инээд бас их хүрдэг сэн. Хүрэн бух минь намайг ингэж мөн ч олон жаргаасан даа. Бухаараа айлын янз бүрийн бух мөргүүлж гол дээр өнжих миний хувьд нэг ёсны наадам байлаа. Жирийн нэг наадамчин ч биш, харин морь нь түрүүлсэн наадамчин шиг байжээ. Манай хүрэн бухыг гол өгсөж уруудан бардам бүдүүн дуугаар урамдан алхлахад Хөөвөрийн голын үхэр хоёр тийш ярагдан зам тавьж өгнө.

	Хүрэн бух маань хүчтэй нь маргаангүй. Гэхдээ бухтай мөргөлдөхөд нь би дэргэд нь байвал бас их учиртай. Би хүрэн бухтайгаа элбэж айлын бух мөргөдөг юм биш. Яагаад гэвэл надад мөргөх эвэр байхгүй юм чинь. Хүрэн бухаа айлын бухтай хүч үзэхэд би дэргэд нь бараа болж хашхирч гуаглаж сэтгэлийг нь хөөргөдөг юм. Хүч тэнхээ гэдэг зөвхөн бие махбодод байгаад зогсохгүй бас сэтгэл санаанд их байдгийг би багадаа үүнээс анх мэдэж авлаа.

	Нэг удаа манай хүрэн бух айлын бухад түрэгдээд хариугүй буцаж зугтаадгийн даваа болоод байж байна. Би хараад наанаас нь түргэн тусламж үзүүлэхээр хурдлав. Нэлээд дөхөж очоод би:

	— Нэг алхам ч бүү ухар! Хэрэв эргэж зугтвал айлын бухын эвэр цавинд чинь таарна гэж мэдээрэй гэж хашхирав. Хүрэн бух хүний хэл мэдэхгүй ч гэсэн миний дууг авуут нөгөө бухаа хожуул дайрч буй танк мэт дайраад өнгөрч билээ.

	Манайх отор хийж Сэнгийн голд буув. Сэнгийн гол олон ч үхэртэй олон ч бухтай нутаг ажээ. Энэ голын аль омогтой шартай бухтай манай хүрэн бух хэдэн өдөр мөргөлдөж бүгдийг айлгав. Бусад бухууд нь манай хүрэн бухын бараанаар зугтлаа.

	Нэг өдөр манай хүрэн бух гол өгсөн урамдаж явлаа. Би бухаа даган мөргөлдөх сачийтай амьтан юу магад гэж горьдон бараадлаа. Сэнгийн голын үхэр бид хоёроос айж ярагдан зам тавина. Тэгтэл хүрэн бухын мөр дээр нэг мухар хар бух хөндөлсөөд зам тавьж өгөх шинж алга. Тэр ч байтугай нөгөө мухар бух чинь бид хоёрыг дөхөж очиход урамдан шороо дээш цацлаад хүний толгой шиг түнжин толгойгоо сэгсчин манай хүрэн бухын өөдөө харж маяглав. Миний хөх инээд хүрлээ. Манай хүрэн бух инээдэмтэй мухар бухыг тоосонгүй дээ ч тэр юм уу, урамдаж шороо дээш цацах, хэрж нүдээ улаанаар эргэлдүүлэх зэрэг элдэв ёс төрийг хийсэнгүй. Дөхөж очоод шууд эвэртээ «шорлог хийж» өлгөхөөр дайрлаа. Тэгтэл нөгөө мухар чинь манай хүрэн бухын эрүүг хоншоороороо өөд нь сөхөөд түнжин толгойгоороо элэг рүү нь лүгхийтэл тээр дээш нь мөргөөд хаячхав. Манай муу хүрэн бух дөрвөн хөлөө гозойлгон газар түсхийн хөсөр уналаа. Хоромхон зуурын энэ хачин явдалд би аль ч учраа алдаад арга хэмжээ авч чадсангүй. Хүрэн бух маань босож ууртаа мухар бухын гэдсийг хага олих санаатай хажуугаас нь дайрав. Цаадах нь бөх хүн шиг сурмаг займрахад манай муу хүрэн хийндээ цаана нь хамраараа газар хатган шургачив. Мухар бух үүнийг самбаатай ашиглан хажуугаас нь аварга биеийнхээ бүх жингээр хуц мэт лүг буулгав. Манай хүрэн бух хэдэн мөч ухаангүй түсгийтэл хэвтлээ. Ялагдаж явж үзээгүй амьтан болохоороо манай хүрэн бух ухаан ороод босож янз янзаар үзэв. Би ч сэхээ авч бухаа элдвээр магтаж ёргиож ч үзлээ. Хорыг нь хусаж уурыг нь хүргэж ч үзлээ. Ямар ч үр дүн гарсангүй. Тэр дахиж дүүрээгээ дэлбэртэл хэд мөргүүлээд эцэст нь муухай орилон гол уруудан зугтаав. Түүнийг тавлаж байна уу гэмээр, муусайн бухан бяруунууд хүртэл хойноос нь хөөж бөгс рүү нь ольж байлаа.

	Нэг өдөр нөгөө мухар бух манай гадаа урамдсаар ирж явна. Манай хүрэн бух гадаа байсан үхрийнхээ захад гарч шороо дээш цацлан бүдүүн дуугаар сүрлэг урамдаж байснаа хяхтнасан нарийхан чанга дуугаар голоо татан орилж сүр бадруулав. Би дотроо «За манай хүрэн бух хот үхрээ хамгаалж, нэг наадам болоход ч болжээ» гэж баярлалаа. Хоёр бух, зангирсан хоёр юм болон хэрж зогсов. Тэд бие биеэсээ маш их айж байгаа нь надад мэдэгдэж байлаа. Тэр хоёрын хэн нь ч эхлэн дайрч зүрхлэхгүй хамаг хүч, уур хилэнгээ хүзүү толгойндоо зангируулан уул овоо мэт түхийлгэхэд, бөгс нь шувтайн өчүүхэн болж нүд нь аймшигтай эргэлдэнэ.

	Би нэлээд харж зогссоноо тэсэлгүй нэг чулуу аваад шидэж орхив. Шидсэн чулуу дунд нь унаад хоёр бух хавхийн уулзлаа. Тэд газар онгилон бие биеийг ээлжлэн түрж элдэнэ. Тэгтэл хүрэн бухын маань өвчүү доогуур нөгөө мухар бух дайран орж газрын уруу түрж хөөлөө. Би сандрахдаа хашхиран дуу өгч барьж явсан ёзоороороо айлын бухын энд тэндгүй булив. Миний булихыг мөргөлдөж байгаа тэр бух даанч мэдэхгүй байгаа бололтой. Тэр, хүрэн бухын доогуур яргаж дайрсаар эцэст нь гэдэснээс нь өөд нь сэжээд манай үнсэн дээр тэнгэр харуулаад шидчихэв. Манай хүрэн бух нил үнс болчихсон амьтан хэлээ унжуулан ухаан жолоогүй зугтлаа. Тэгээд тэр холхон айлын хэртэй газар очоод эргэж харан чадлаараа урамдан чарлаж эврээрээ муусайн оготнын нүх сэт татан өөд нь шороо манаруулж мухар бухын хорыг хусав. Мухар бух «үзэлцвэл ч үзэлцье» гэж байгаа бололтой наанаас нь дөхөхөд манай хүрэн түүнийг ойртуулахгүй цааш мөн төдий чинээ газар явж зай авна. Тэгэхлээр нь мухар бух «өө муу хулчгар» гэсэн янзтай эргэн явлаа. Тэгтэл манай хүрэн бух хойноос нь «хулчийгаагүй бол үзэлцье! Айгаад зугтав шив дээ» гэж Сэнгийн голын бүх үхэрт дуулдахаар чанга урамдаж нойтон газар эврээрээ сийчин олино. Мухар бухын дургүй хүрч эргэж хоёр гурав алхахад хүрэн бух хоорондын зай алдахаас айж цааш эргэн мөн хоёр гурав алхана. Ингэсээр сүүлдээ мухар бухын залхуу хүрч манай гадаа ирлээ. Манайхны үхэр түүнийг хошууран сониучирхав. Айлын мухар хар бух манай гадаа айж эмээх өчүүхэн ч юмгүй өөрийнхөө гадаа байгаа мэт бардам зантай аяглахад миний дургүй хүрч хор шар буцлав. Юунд ч дийлдэж яваагүй манай хүрэн бух гэрийнхээ гаднаас ичгэвтэртэй хөөгдөөд холхон айлын газар өрөвдөлтэй урамдан зогсоно. Тэгээд би гэрийнхээ завгаас чавхаа авч айлын мухар бухын толгой руу чавхдаад орхитол нөгөө бух чинь дольсхийгээд нүднээс нь цагаан цэцгий год үсрэв. Би ч ухаан алдталаа айлаа. Тэр толгойгоо далийлган манай хотыг хэд тойрсноо баруун хойшоо дольчсоор явчхав.

	Энэ явдлыг хүн харчхаагүй байгаа даа гэж ийш тийш харвал манай эмээ ээж гэрийнхээ гадаа зогсож байлаа. Эмээ ээж намайг юм бүрээс өмөөрч байдаг хорвоо дээрх ганц хүн тул миний дотор жаахан уужрав. Догшин Базарын хар бух сохорсон тухай Сэнгийн голоор тэр дороо тарлаа. Мухар хар бухад Сэнгийн гол тэр аяараа харамсан гашуудав. Бух гэдэг чинь хэн нэгний мал биш, тэр голын мал байдаг ажээ. Хүн болгон л «Хайран бух! Мөн ч сайхан үр, төлтэй амьтан сан» хэмээн амаа барин гасална. Миний хувьд тэр бух догшин Базарын бух байсан нь маш аймшигтай байлаа. Догшин Базар хэмээх нуман хар сахалтай, урт хутга зүүсэн муухай харцтай хэнхэр хар хүн бий. Би түүнээс үхтэлээ айна. Тэр намайг «Томоотой байхгүй бол, завжаар чинь тарвага шиг ганзагалаад аваад явна шүү» гэж бага байхад золтой үнхэлцэг хагалчхаагүй хүн. Түүнийг манайд ирэхэд би гэртээ орно гэж байхгүй. Мордоод явтал нь гадаа хаа нэгтээ нуугдаж сууна. Би байтугай аав хүртэл түүнээс айгаад байгаа юм шиг надад санагддаг юм. Намайг тархигүйтвэл манайхан «Чамайг Догшин Базарт хэлнэ шүү» гэж дарж авна. Ийм болохоор надад тэр бухын нүдийг сохолсноо хэлэх зүрх яахан байх билээ. Түүгээр ч үл барам би олны дунд гэмгүй царайлж огт мэдээгүй хүн болж зогслоо. Эмээ ээжийнхээ нүүрийг харахад хэцүүхэн байв. Гэвч миний эмээ гайгүй байгаа гэж бодлоо.

	Базар гуайн хар бухын нүдэнд малын эмч ирж хагалгаа хийсэн тухай сураг дуулдлаа. Миний дотор ч овоо уужирлаа. Эмээ ээжийн дотор ч онгойсон байх гэж би бодлоо. Тэгтэл эмээ ээж оройхон манайд орж ирээд аав ээж хоёрт:

	— Базарын хар бухын нүдийг наад хүүхэд чинь сох чавхадсан юм шүү. Би харсан юм. Хайран бух! Буянт мал хойно өөрийнх ч адил, өрөөлийнх ч адил. Үхэхгүй л бол яамай сан. Та нар наад хүүдээ үг хэлж бай! гэж хэлээд гарч явлаа. 

	Би эмээ ээжийгээ тэгнэ чинээ зүүдлээгүй учир дотор палхийн айсандаа бүлтгэнэн, суусан газраа туулай шиг хярав. Аав ээж хоёр дуугаралгүй бие биеэ муухай муухай харан нэлээд суув. Тэгснээ аав над руу харан инээмсэглэснээ

	— Нээрэн үү? гэж зөөлхөн асуув. Би толгой муухан дохилоо. Хэсэг чимээгүй сууснаа аав,

	— Одоо яая гэх вэ хүү минь! Базарынд чи одоо өөрөө очиж үнэнээ хэлэхээ Цаад Базар чамайг яах эсэхээ өөрөө мэднэ биз гэлээ. Эхлээд би, аавыг үнэн хэлж байна уу? Эсвэл сүрдүүлж байна уу? Аль нь болохыг мэдэхээр жаахан дуугүй хүлээв. Тэгтэл аав над руу харцаа ширүүлж,

	— Харин чи явган яваарай! гэж байна. Аавын хэлсэн үнэн болохыг би мэдмэгц, гадаа харанхуй болж байгааг ээжид сануулахаар тооно өөд хяламхийвэл ээж:

	— Яв яв!.. Очиж буруугаа хүлээ гэж бүр ташуур өгөв. Би адасга хөм дээгүүрээ нулимс под под унагасаар арга буюу гарав. Оройн бүрэнхийд будан газраар гүйж хамаг бие гаднаас чийг даан жихүүцэхэд дотроос «Базар гуай бухаа намайг сохолсныг сонсоод яах бол» гэсэн айдас хайрлаа. Гэвч би баруун дэнж дээр цайрах Базар гуайн цагаан гэр өөд зориг муутайхан алхав. Тэднийд дөхөж очтол миний чимээгээр хоёр улаан халтар нохой нь хуцаж эхлэв. Миний үс өрвөсхийн нуруунаас хүйт оргилоо. Бүрэнхийд Базар гуайн тооноор гал гялалзаж гэрт нь хүмүүс чанга чанга дуугаар ярина. Урагш ахих тутам ноход нь улам боргов. Чингэтэл Базар гуайн «ха, ха» гэж сүртэй хөхрөх дуу гарч би өөрийн эрхгүй газар сөхрөн суучихлаа. Базар гуай согтуу байгаа юм биш байгаа?!... Хэрэв согтуу байвал намайг арай алчихгүй байгаа,... Би ингэж нэлээд бодож сууснаа босож гэрийн зүг буцан алхав.

	Гэртээ дуу шүү ч үгүй амьтан ороод чимээгүйхэн үүдэн хооронд суулаа. Аав:

	— За Базар чамайг юу гэж байна гэж асуув. Худлаа хэлж дахин хэрэгт орохоосоо айгаад би:

	— Очиж чадсангүй гэж үнэнээ хэлэв.

	Ээж:

	—Яагаад очсонгүй вэ? гэж байна. Би өөрийгөө тэднээр өрөвдүүлэх санаатай,

	— Хоёр халтар нохой нь намайг золтой л хага татчихсангүй гэж хэлээд хэнгэнэтэл уйлав. Аав

	— За за,.. чи битгий худлаа яриад бай! Базарын нохой хэзээ тэгж хүн урж байлаа. Буцаад яв! гэж зандрав. Би чимээгүйхэн уйлсаар гарахдаа ээжийг араас ямар нэгэн үг хэлэх болов уу гэж чих тавьж байлаа. Гэвч ээж маань дуугарсангүй. Би аргаа барахдаа эмээ ээжийнхээ гадаа очиж хаалгыг нь татах гэснээ болиод Базар гуайн руу дахин явлаа. Тэгээд аав ээж хоёрт гомдохдоо би дотроо «Базар гуайн хоёр нохой намайг дэрсэн дотор хярс шиг бариад хаячхаасай» гэж бодлоо. «Ээж аав хоёр намайг нохойд бариулчихсан хэвтэхийг маргааш өглөө олж үзээд яаж байх бол. Орилон тэвэрч аваад

	— Хүү минь! Ээ тэнгэр минь! Хүүгээ бид хоёр өөрсдөө алчихлаа Тэнэг аав ээж хоёрыгоо хүү минь өршөө! гэж бархирна. Би нэг муухан ухаан орж тэр хоёрыг хялайгаад

	— Та хоёрын бах тав ханав уу гэж дөнгөж шивгэнээд амьсгал хураана. Аав ээж хоёрыг ингэж ганц чадах сан» гэж бодоод миний инээд хүрэв. «Аа тийм, эмээ ээжийн тухай би мартаж байна. Эмгэн ээж намайг нохойд бариулсныг дуулуут майжганан гүйж ирнэ. Тэгээд

	— Надаас боллоо! Зөнөг толгой хүүгээ сүйд хийчихлээ хэмээн орилон намайг үнсэх гэнэ. Тэгэхэд нь үнсүүлэх ч үгүй, нүүрээ бүр заавал буруулаад байх юм шүү. Эмээ:

	— Хүү минь надад гомдчихож гээд л эхэр татан ойчоод өгнө дөө» гэх зэргээр дүрслэн бодлоо.

	Тэгтэл ард «Хүлээж бай» гэсэн эмээ ээжийн дуу гарав. Тэр таягаа тулсаар над дээр хүрч ирээд

	— За хоёулаа л явахаас даа! хэмээн гараас хөтлөв.

	Би эмгэн ээжийнхээ түмэн үрчлээс болсон өрөвдөм зөөлхөн гарыг энэ насандаа тавихгүй дээ гэсэн шиг чанга атгаж авлаа.

	 

	1977

	 


АХЫН САНУУЛГА

	 

	Ирэх жил цэрэгт явна гэж ах ээжийн жороо халиуныг унаж наадамдав. Гурав хонолоо. Ах маань ирсэнгүй. Ээж «хүү минь сайн яваа байгаа даа» гэж санаа зовниход аав, «том эр болж айл хэсэж яваа шүү юм болов уу даа» хэмээн ээж рүү харан жуумганав. Тэгтэл ах эмээлтэй морио алдчихаад хүнээс морь гуйж унаад дөлсөөр дөлсөөр уруу царайлж ирлээ. Жороо халиуныг манайхан эрвийх дэрвийхээрээ эрж гарав. Гэвч олсонгүй. Сураг ч алга. «Хазаар ногтондоо орооцолдож энд тэнд үхсэнээс зайлахгүй болов» гэж аав бухимдлаа (жороо халиунд ээжээс аав илүү хайртай юмсанж). Муу ах маань жороо морь унаж наадамдсан биш амтай болгонд загнуулж сүүлдээ бүр дүү надаасаа хүртэл гөлөлзөх боллоо. Аав, ахыг «Энэ олигтой хүн болохгүй» гэж муулаад намайг зааж «Манай энэ л овоо хүн болж магадгүй» гэнэ. Би үүнд нь хөөрөөд аав ээжийг юу л гэж хэлнэ гарын нь үзүүрт, анч нохой аятай хурдлах болов.

	 

	* * *

	 

	Бор судагт хонь ороод налайв. Би судгийн эхний бяцхан булгаас морио услахаар очлоо. Морио амгайчлах зуур аавын захидгийг санаж олмоо сулруулав. Миний морь булгийн ундарганаас хамраа сарталзуулан залгиллаа. Би дотроо, ах цэрэгт явах гэж байгаа эр байж хэдийн эндээс морио услахдаа олмыг нь сулруулахгүй байдаг шүү. Тэгэхэд би сургуульд ороогүй байж,... гэж бодоод гэрийнхээ зүг харав. Манай гэр тээр алсад цайвалзана. Надад яагаад ч юм бэ, аав ээж хоёр гэрийнхээ хаяанаас дурандаад суух мэт санагдлаа.

	Хээр морь булгийн хүйтэн усанд шүд нь хага ташив уу, эсвэл цадаж ханав уу? толгой өөд татан эргэн тойрноо соотолзон хараад янцаглав. Би морио «ус уу» гэж исгэрэн цулбуураа заллаа. Хээр морь усанд хошуугаа дурамжхан дүрж хэд залгиснаа амрав. Морио хүйтэн усанд жихүүцэж эхлэхэд би түүнийг ногоон ширгэн дээр хөтлөн очиж хэд хазуулаад гэрийнхээ зүг дахин хяламхийн харлаа. Алсын зэрэглээнд манай гэр намайг харж байгаа болов уу гэхэд нэг л найдвар муутай цайвалзана. Хээр морь мухар ганга хэмээх гүнзгий ганга тийш харж сэрвэлзэн шуухирснаа янцгаав. Тэгтэл мухар ганганаас нэг адуу хариу унгалдлаа. Надад дуу нь нэг л танил мэт санагдаж «Манайхны л адуу байна даа. Ямар нь ингэж янцгаадаг билээ» гэж бодтол миний хээр морь дуугаар нь ижлээ танив янзтай дахин үүрсэв. Нөгөө ганганд адуу үүрсэх дуу бас гарлаа. Миний унаж яваа хээр морь ээжийн жороо халиунтай адуундаа цуг явдаг гэсэн бодол гэнэт санаанд орж би мордож тэр зүг шогшив. Очиж гүнзгий гангыг өнгийвөл дотор нь жороо халиун эмээлтэйгээ ойчсон хэвтэж байх нь тэр. Ижилссэн морьд бие биеэ танин үүрсэж сүйд майд болж байна.

	Бууж халиун морины дэргэд очвол тэр жолоо цулбууртаа хатуу хийж унаад босож чадалгүй хэд хонож байгаа бололтой. Дороо тийчлэн, хэвтсэн газраа там болтол ухаад хариугүй үхдэгийн даваанд тулжээ. Би босгох гэж янз янзаар үзээд чадалгүй гэрийн зүг чавхадлаа.

	 

	* * * 

	 

	Манайхан халиун морио босгож аваад ирлээ. Хүмүүс уяан дээр дугуйран сууцгааж зарим нь тамхи татна. Аав намайг харж инээмсэглэнэ. Ээж намайг удаан удаан үнэртэн үнсэв. Ахын харанхуй цээжид нар мандаж малилзана. Аав намайг магтаж

	— Мухар ганга руу өнгийх санаа миний хүүд яаж төрөв өө. Хэчнээн өдөр эрэхэд бидний хэний маань ч ухаанд тийм бодол орох нүх байсангүй дээ гэхэд Нанзад хэмээх цагаан сахалтай өвгөн

	— Чиний бага хүү ч сэргэлэн хүн болно доо гэлээ. Ах дотор нь онгойсондоо баярлан

	— Би мухар ганганы дэргэдүүр өнөө өглөөхөн гарсан хүн шүү. Тэгэхэд тийшээ өнгийх бодол даанч төрсөнгүй дээ гэвэл аав:

	— Чамд яаж тийм ухаан төрөх вэ гээд муухай харсан боловч цаанаа нэлээд зөөлөрсөн нь илт байлаа. Би, хүмүүс магтаж өхөөрдөх тусам

	— Ээжийн халиуныг би мухар ганганд лав ойчсон гэж бүр бодоод байсан юм. Тэгээд очиж өнгийвөл яг хэвтэж байхгүй юу гэж яриад унаж явсан хээр морио харж «хэрэв морь ярьдаг бол мөн балрав аа» гэж бодон дотроо айв. Хээр морь жишим ч үгүй ялаархан зогсоно. Халиун морио амьд мэнд олсондоо аав баярлаж

	— Миний хүү үзэлгүй дахиад нэг хоносон бол жороо халиун лав үхэх байжээ гэж хэлээд намайг үнсэн,

	— Миний хүү ч ховорхон хүү дээ. Өдрийн од шиг ховорхон хүү дээ гээд толгой дээрээ өргөн өхөөрдлөө. Би:

	— Аав аа, өдөр од байдаг юм уу гэж гайхан асуув. Аав:

	— Өдөр од байдаг гэдэг юм. Гэхдээ маш ховор юм гэнэ билээ гэж яривал ээж хажуугаас орж

	— Өдрийн од хүний нүдэнд харагддаггүй юм гэсэн биз дээ. Хэрэв харагдвал тэр харсан хүн нь хязгааргүй аз заяатай хүн байдаг юм гэнэ лээ гэж ярьж өглөө.

	Би тэр дороо нүдээ сүүмийлгэн тэнгэр өөд баахан саравчлан харснаа

	— Хөөе хөөе,... тэнд нэг од байна гэж хашхирав. Хүмүүс «хаана хаана гэж шуугилдсанаа төдхөн хөхрөлдлөө. Би дэмий л нэг үүл зааж.

	— Тэр бөөн цагаан үүлний дээр!.. Тэр байна! Яагаа вэ тэр. Та нар чинь хардаггүй улс юмаа гээд мэлтийсэн тэнгэр өөд хуруугаа гозойлгон чухам юу заахаа мэдэхгүй хашхичив. Тэгтэл аав ч инээлээ. Ээж ч инээлээ. Ах ч бүр бусдаас илүү унан тусан хөхрөв. Нанзад өвгөн биеэ барихын тулд цагаан сахлаа шувтарсан боловч тэсэлгүй пөг нөг инээснээ хүмүүст хандан

	— Та нарт өдрийн од яаж харагдах вэ. Тэр чинь ганцхан аз заяатай хүнд үзэгддэг юм гэсэн биз дээ гэж билээ.

	Үүнээс хойш өдөр хоног өнгөрөх тутам би өөрийнхөө тэнэглэснийг бодон бодон, санан санан үхтэлээ ичдэг юм. Ер нь надад нэг ийм базаахгүй араншин бий л дээ. Үүнийг маань үе үе хөдлөхөд ах минь одоо хүртэл

	— Миний дүү урьд нэг удаа өдрийн од харж билээ! хэмээн намайг түлж номхруулан авдаг юм даа.

	 

	1977

	 


1980 оны хэвлэлийн Хэвлэн нийтлэлийн мэдээлэл :

	 

	Ц. ДОРЖГОТОВ

	 

	БОР МОРЬ

	(хошин өгүүллэгүүд)

	 

	Редактор Ж. Лодой

	 

	СУРГУУЛИЙН ДУНД НАСНЫХАНД ЗОРИУЛАВ.

	 

	БНМАУ

	АРДЫН БОЛОВСРОЛЫН ЯАМНЫ ХЭВЛЭЛ 

	УЛААНБААТАР 

	1980

	 

	Хэвлэлийн редактор Ө. Баасанжав

	Зургийг Ц. Доржготов

	Уран сайхны редактор З. Нямжав

	Техник редактор Г. Шаалай

	Хянагч С. Норовсүрэн, Д. Сайн-Амгалан

	 

	А—67859 

	Зах № 121 

	Х.г. № 473/9 

	Өрөлтөд 1979 оны 10 сард 

	Хэвлэлтэд 1980 оны 6 сард 

	9000 ш хэвлэв.

	Цаасны хэмжээ 70X90/32

	х.х 1,75 х.н.х. 2,05 т, х, 0,94 

	Үнэ 1 тө 20 мө

	 

	БНМАУ-ын Ардын Боловсролын Яам 

	Барилгачдын талбай 15.

	 

	Д. Сүхбаатарын нэрэмжит Хэвлэлийн комбинатад хэвлэв.

	Д. Сүхбаатарын талбай 2.

	 


cover.jpeg
\hfi 84, B{5M j(5Mo)

Ml owroroe. ©)






images/image.png





